
	1. 
	ՀՀ արդարադատության նախարարություն
2017-09-20, 01/14/16586-17
	1. «Սյունիքի մարզում զբոսաշրջության զարգացման, առկա պատմամշակութային արժեքների վերականգնման ու պահպանման, մարզի ընդհանուր սոցիալ-տնտեսական զարգացման ներդրումային ծրագրի մասին» պայմանագրի նախագծի (այսուհետ` նախագիծ) ամբողջ տեքստում առաջարկում ենք հստակեցնել  «ջրաղացի հրապարակ», «Քարանձավ» հյուրանոցի համար նախատեսված տարածք» և նմանատիպ այլ ձևակերպումները` հստակ նշելով այդ տարածքների տեղակայման վայրերը:

2. Նախագծի 3.6-րդ և 3.15-րդ կետերում «անվարձահատույց» բառերն անհրաժեշտ է փոխարինել «անհատույց» բառերով` նկատի ունենալով ՀՀ քաղաքացիական օրենսգրքի կարգավորումները:

3. Նախագծի 3.8-րդ կետով առաջարկվող դրույթի հետ կապված անհրաժեշտ է հստակեցնել այն հանգամանքը, թե Հին Խնձորեսկ գյուղի տարածքը պետական, թե համայնքային  սեփականություն է հանդիսանում, քանի որ ՀՀ քաղաքացիական օրենսգրքի 163-րդ հոդվածի 3-րդ մասից բխում է, որ գույքը հավատարմագրային կառավարման կարող է հանձնել դրա սեփականատերը: Հարկ է նշել, որ, սեփականության ձևով պայմանավորված, տարբեր են նաև գույքը հավատարմագրային կառավարման հանձնելու մեխանիզմները: Միաժամանակ, անհրաժեշտ է հավատարմագրային կառավարման պայմանագիրը կնքել առանձին ակտի տեսքով` դրանում ներառելով ՀՀ քաղաքացիական օրենսգրքի 958-րդ հոդվածով նախատեսված հավատարմագրային կառավարման պայմանագրի էական պայմանները:

4. Նախագծի 3.16-րդ կետով նախատեսված աշխատանքների իրականացման ժամկետներին վերաբերող դրույթի վերջին նախադասությունը` «Նաև իրականացնել շարունակական պահպանողական աշխատանքներ», առաջարկում ենք նախատեսել հիշյալ կետում ներառված վերականգնման և վերակառուցման աշխատանքների, այլ ոչ թե այդ աշխատանքների իրականացման ժամանակացույցի մասում:

5. Նախագծի 7.1-րդ կետում «Հայաստանի Հանրապետության» բառերից հետո անհրաժեշտ է լրացնել «օրենսդրությամբ» բառը:

6. Առաջարկում ենք հստակեցնել նախագծի` վեճերի լուծման կարգին վերաբերող դրույթները: Մասնավորապես, առաջարկվող ձևակերպման պայմաններում վեճի լուծման ընդունելի կարգ կարող է համարվել ՀՀ օրենքով սահմանված դատական կարգով վեճերի լուծումը, որին զուգահեռ, ըստ նախագծի, գործում է նաև «Միջազգային առևտրային պալատի» որոշումներով վեճի լուծման տարբերակը: Այս առումով, նախագծից պարզ չէ, թե ինչպես են կողմերը որոշելու` որ տարբերակով առաջնորդվել վեճի առկայության դեպքում, ինչը ինքնուրույն վեճի առարկա կարող է դառնալ:





 Ելնելով վերոգրյալից` առաջարկում ենք նախագծում հստակեցնել վեճերի լուծման կարգը` սահմանելով վեճերի կամ դատական, կամ արբիտրաժային լուծման վերաբերյալ կարգավորումներ, վերջինի դեպքում սահմանելով նաև արբիտրաժի պայմանների և պահանջների վերաբերյալ անհրաժեշտ դրույթներ:

7. 2017-2023 թթ. ներդրումային ծրագրի վերաբերյալ մեր իրավասության շրջանակներում դիտողություններ և առաջարկություններ չունենք:
	Ընդունվել է։
	Կատարվել են համապատասխան փոփոխություններ։ 
Պայմանագիր այլևս նախատեսված չէ։

	2. 
	ՀՀ առողջապահության նախարարություն 

2017-09-20, ՍՄ/06.1/11626-17
	Դիտողություններ և առաջարկություններ չկան։
	
	

	3. 
	ՀՀ բնապահպանության նախարարություն 

2017-10-02, 3/01.2/30560-17
	Հաշվի առնելով, որ Սյունիքի մարզում է գտնվում նաև «Զանգեզուր» կենսոլորտային համալիրը՝ էկոտուրիզմի մեծ ներուժով, Սյունիքի պատմամշակութային արժեքների վերականգնման, պահպանման և տուրիզմի զարգացման հիմնադրամի կողմից մշակված Հին Խնձորեսկի և Հին Գորիսի պատմամշակութային արժեքների վերականգնման ու մարզի սոցիալ-տնտեսական զարգացման ներդրումային ծրագրում ներառել նաև էկոտուրիզմի զարգացմանն ուղղված համապատասխան բաղադրիչ: Մասնավորապես, ստեղծել էկոտուրիստական տեղեկատվական կենտրոններ, որոնք զբոսաշրջիկներին հնարավորություն կընձեռեն օգտվել «Զանգեզուր» կենսոլորտային համալիր ՊՈԱԿ-ում առկա էկոտուրիստական երթուղիներից, մատուցվող ծառայություններից և հզորություններից: 

	Ընդունվել է։
	Կատարվել են համապատասխան փոփոխություններ։

	4. 
	ՀՀ գյուղատնտեսության նախարարություն 

2017-09-15, ՌՄ/ՀԾ-2/8347-17
	Առաջարկվում է քննարկել Պայմանագրում 3.11-րդ կետի ներառման նպատակահարմարության հարցը, հաշվի առնելով, որ Ծրագրով ամրագրված ակնկալվող ներդրումների և պետական աջակցության  ուղղություն-ներում, հասույթի կանխատեսումներում ներառված չեն Ողջի և Որոտան գետերի ավազանում Որոտան, Գյարդ, Աջաբաջ և Կիրս գետերի ջրօգտագործմանն ու ՓՀԷԿ-երի կառուցապատմանն առնչվող դրույթներ:


	Ընդունվել է։
	Կատարվել են համապատասխան փոփոխություններ։ 



	5. 
	ՀՀ էներգետիկ ենթակառուցվածքների և բնական պաշարների նախարարություն 

2017-09-15, 02/22.4/5236-17
	Դիտողություններ և առաջարկություններ չկան։
	
	


	6. 
	ՀՀ մշակույթի նախարարություն
2017-09-26, 03/14.0/5668-17
	ՀՀ մշակույթի նախարարությունը ողջունում է Ձեր նախաձեռնությունը և առաջարկում այն իրականացնել փուլային տարբերակով՝ նախապես լիազոր մարմնի համաձայնեցմանը ներկայացնելով պատմամշակութային անշարժ հուշարձանների վերականգնմանը, ամրակայմանը և նորոգմանը վերաբերող բոլոր անհրաժեշտ  գիտանախագծային փաստաթղթերը: 

Միաժամանակ տեղեկացնում ենք, որ անհրաժեշտ է պահպանել Հին Խնձորեսկի և Հին Գորիսի պատմական միջավայրն առանց ժամանակակից հավելումների և հուշարձանների արտաքին տեսքի խաթարման: 


	Ընդունվել է ի գիտություն։
	

	7. 
	ՀՀ տարածքային կառավարման և զարգացման նախարարություն 

2017-09-22, 05/18.2/6032-17
	Առաջարկում ենք ծրագրով և պայմանագրի նախագծով նախատեսվող պետական աջակցության շրջանակներում ներդրումային ծրագրի տարածքների, այդ թվում քարայրների՝ պատմամշակութային հուշարձանների, անհատույց սեփականության իրավունքով մասնավորին հանձնելու, ինչպես նաև Հին Խնձորեսկ համայնքի ողջ տարածքը 75 տարով հավատարմագրային կառավարման հանձնելու հարցերը քննարկել նշված տարածքների սեփականության իրավունքների, պատկանելիության ձևերի և դրանց կարգավիճակների հստակեցումից հետո։
	Ընդունվել է։
	Կատարվել են համապատասխան փոփոխություններ։ 



	8. 
	ՀՀ տարածքային կառավարման և զարգացման նախարարություն 

ՀՀ Սյունիքի մարզպետարան

2017-10-03, 05/18.2/6302-17
	Ներդրումային ծրագիրը վերնագրված է Խնձորեսկի և Հին Գորիսի պատմամշակութային արժեքների վերականգնման և մարզի սոցիալ-տնտեսական զարգացման ներդրումային ծրագիր, սակայն ծրագիրը վերաբերում է միայն Գորիս համայնքին: Առաջարկում ենք ներդրումային ծրագրի անվանումից և պայմանագրի նախագծի 1.1 կետից հանել մարզի ընդհանուր սոցիալ-տնտեսական զարգացմանը վերաբերող հատվածները:


Պայմանագրի նախագծի 3.3 կետով նախատեսվում է, ի թիվս այլ գործողությունների, հայտարարել Գորիս քաղաքը որպես Սյունիքի զբոսաշրջային զարգացման կենտրոն, քաղաքում բացելով տուրիզմի պետական կոմիտեի կամ տուրիզմի զարգացման հիմնադրամի մասնաճյուղ կամ տեղեկատվական կենտրոն «Գորիս» հյուրանոցում: Հարկ է նշել որ ՀՀ կառավարության 10.06.2011թ.՝ «Գորիս քաղաքում զբոսաշրջության զարգացման մասին» N 973-Ն որոշման 1-ին կետով Գորիս քաղաքը հայտարարվել է զբոսաշրջային կենտրոն: Հայաստանի Հանրապետության կառավարության 2002 թվականի սեպտեմբերի 19-ի «Հայաստանի Հանրապետության Սյունիքի մարզպետարանի աշխատակազմ» պետական կառավարչական հիմնարկ ստեղծելու, Հայաստանի Հանրապետության Սյունիքի մարզպետարանի կանոնա​դրու​թյունը և աշխատակազմի կառուցվածքը հաստատելու մասին» N 1795-Ն որոշման մեջ փոփոխություններ և լրացում կատարելու մասին ՀՀ կառավարության 29.12.2016թ.         N 1397-Ն որոշմամբ, Սյունիքի մարզպետարանի աշխատակազմի կառուցվածքային փոփոխությունների համատեքստում, ի թիվս այլ փոփոխությունների նախատեսել ենք ստեղծել զբոսաշրջության զարգացման բաժին՝ միջազգային համագործակցության և զարգացման ծրագրերի վարչության կազմում, ինչը կլինի զբոսաշրջության զարգացման բնագավառում Սյունիքի մարզում պետական և տարածքային քաղաքականություն իրականացնող ստորաբաժանում: Կարծում ենք, որ պայմանագրի նախագծի 3.3 կետը կարելի է հանել նախագծից:


Ներդրումային ծրագրում և պայմանագրի նախագծի 3.6 կետում նշված Գորիս համայնքի «Քարդաշ» տեղամասը հանդիսանում է համայնքային սեփականություն, հետևաբար Հիմնադրամը կարող է հողի նպատակային նշանակության փոփոխությունից հետո այն ձեռք բերել համայնքից:


Պայմանագրի նախագծի 3.11 կետով առաջարկվում է աջակցել Ողջի և Որոտան գետերի ավազանում նեդրողի կողմից ներկայացված Որոտան, Գյարդ, Աջաբաջ և Կիրս գետերի ջրօգտագործման հայտի բավարարմանը և ՀԾԿՀ-ի կողմից լիցենզիայի տրամադրմանը ՓՀԷԿ-երի կառուցապատման համար, սակայն ներդրումային ծրագրում ջրօգտագործման և ՓՀԷԿ-երի կառուցապատման վերաբերյալ տեղեկություններ չկան: Միաժամանակ կարծում ենք, որ ՓՀԷԿ-երի կառուցապատման և ջրօգտագործման վերաբերյալ պայմանագրի նախագծի կետը դուրս է ներդրումային ծրագրի և պայմանագրի նախագծի ընդհանուր տրամաբանությունից և համահունչ չէ զբոսաշրջու​թյան զարգացման ու մշակութային արժեքների պահպանման նպատակ​ներին: Առաջար​կում ենք ներդրումային ծրագրում ներառել ջրօգտագործման և ՓՀԷԿ-երի կառուցապատ​ման վերաբերյալ տեղեկություններ, կամ պայմանագրի նախագծի 3.11 կետը հանել:


Ներդրումային ծրագրով և պայմանագրի նախագծի 3.18 կետով նախատեսվում է Հին Խնձորեսկի մոտ 50 քարայրեր վերակառուցել հյուրատների, որը հետագայում կվերածվի քարանձավային հյուրանոցի, սակայն հարկ է նշել, որ նշված քարանձավները ներառված են «Հայաստանի Հանրապետության Սյունիքի մարզի պատմության և մշակույթի անշարժ հուշարձանների պետական ցուցակը հաստատելու մասին» ՀՀ կառավարության 29 դեկտեմբերի 2005թ. N 2322-Ն որոշման հավելվածում՝ որպես բնակատեղի, իսկ «Պատմության և մշակույթի անշարժ հուշարձանների ու պատմական միջավայրի պահպանության և օգտագործման մասին» ՀՀ օրենքի 38-րդ հոդվածի համաձայն՝ բացառապես գիտական, կրթական, մշակութային և ճանաչողական նպատակներով են օգտագործվում հին և միջնադարյան քաղաքատեղիները, բնակատեղիները, բերդշեները, ամրոցները, դամբարանադաշտերը, գերեզմանոցները, չգործող կամուրջները, ջրամբարները, այն եկեղեցիները, վանական համալիրները և այլ կառույցները, որոնք ենթակա չեն ամբողջական վերականգնման և օգտագործման` իրենց սկզբնական գործառնական նշանակությամբ, ինչպես նաև դրանց հետ առնչվող մոնումենտալ արվեստի ստեղծագործությունները: Նույն օրենքի 39-րդ հոդվածի համաձայն՝ հուշարձաններն օգտագործման են տրամադրում դրանց սեփականատերը կամ օգտագործողը` կողմերի միջև օրենքով սահմանված կարգով կնքված պայմանագրի հիման վրա, որը նախապես համաձայնեցվում է լիազորված մարմնի հետ, հետևաբար անհրաժեշտություն է առաջանում պայմանագրի նախագիծը նախօրոք քննարկել և համաձայնեցնել ՀՀ մշակույթի նախարարության հետ:


Պայմանագրի նախագծի 5.2 կետի 2-րդ պարբերությամբ սահմանված՝ Հիմնադրա​մի կողմից ստանձնած պարտավորությունների նվազագույնը 50 տոկոսի փոխարեն անհրաժեշտ է սահմանել 100 տոկոս, քանի որ ըստ պայմանագրի նախագծի տրամաբա​նության՝ Հիմնադրամի կողմից իրականացվող ներդրումները հիմնականում հաջորդում են Հայաստանի Հանրապետության կառավարության գործողությունների և ներդրում​նե​րին, հետևաբար Հիմնադրամի կողմից ստանձնած պարտավորությունների թերի կատարումը պետք է բացառել:


Ընդհանրացնելով վերոնշյալ դիտարկումները, կարծում ենք, որ ներդրումային ծրագիրը և պայմանագրի նախագիծը կարիք ունեն լրամշակման և բոլոր շահագրգիռ կողմերի, այդ թվում՝ ՀՀ մշակույթի նախարարության, ՀՀ Սյունիքի մարզպետարանի և Գորիսի համայնքապետարանի հետ համաձայնեցման:


	Ընդունվել է ի գիտություն։
Ընդունվել է։

Ընդունվել է մասնակի։

	Կատարվել են համապատասխան փոփոխություններ։



	9. 
	ՀՀ տրանսպորտի, կապի և տեղեկատվական տեխնոլոգիաների նախարարություն 

2017-09-14, 03/14.1/16871-17
	Դիտողություններ և առաջարկություններ չկան։
	
	

	10. 
	ՀՀ ֆինանսների նախարարություն
2017-10-02, 01/9-5/17687-17
	1. Պայմանագրի ստորև նշված կետերով ՀՀ կառավարությունը պարտավորվում է. 

ա) 3.3 կետով` աջակցել Հիմնադրամին ներդրումային ծրագրով նախատեսված հիմնական ուղղությունների առաջխաղացմանը և զբոսաշրջիկների հոսքի ավելացմանը՝ այդ թվում հայտարարելով Գորիս քաղաքը որպես Սյունիքի զբոսաշրջային զարգացման կենտրոն, քաղաքում բացելով տուրիզմի պետական կոմիտեի կամ տուրիզմի զարգացման հիմնադրամի մասնաճյուղ կամ տեղեկատվական կենտրոն «Գորիս» հյուրանոցում: Այս կապակցությամբ հայտնում ենք, որ առարկություններ չունենք, պայմանով, որ այն ՀՀ պետական բյուջեից լրացուցիչ ֆինանսական միջոցների հատկացման անհրաժեշտություն չի առաջացնի:

բ) 3.4 կետով` Խնձորեսկ գյուղի գյուղամիջյան, ինչպես նաև ջրաղացի հրապարակից մինչև «Քարանձավ» հյուրանոցի համար նախատեսված տարածքը ընկած ճանապարհների ասֆալտապատման և բարեկարգման աշխատանքները ներառել Համաշխարհային բանկի «Մշակութային ժառանգության կենտրոնների աշխուժացում ու զբոսաշրջային շղթայի զարգացում» ծրագրում։ 

Այս կապակցությամբ առաջարկում ենք ««Համաշխարհային բանկի «Մշակութային ժառանգության կենտրոնների աշխուժացում ու զբոսաշրջային շղթայի զարգացում» բառերը փոխարինել «Համաշխարհային բանկի աջակցությամբ իրականացվող տեղական տնտեսության և ենթակառուցվածքի զարգացման ծրագիր» բառերով: 
գ) 3.5 կետով` իրականացնել Խնձորեսկ գյուղի ջրաղացի հրապարակից դեպի հին գյուղի «Քարանձավ» հյուրանոցի համար նախատեսված տարածքն ընկած ճանապարհի ասֆալտապատման և բարեկարգման աշխատանքներ (մոտ 2կմ)` մինչև 2020թ-ի հունվար։ Այս կապակցությամբ հայտնում ենք, որ ՀՀ 2018 թվականի պետական բյուջեի նախագծի ներկայիս քննարկումների արդյունքներով այդ նպատակով միջոցներ նախատեսված չեն, իսկ հետագա տարիներին աշխատանքների իրականացման հնարավորության հարցն անհրաժեշտ է քննարկել ՀՀ տրանսպորտի, կապի և տեղեկատվական տեխնոլոգիաների նախարարության հետ՝ ՀՀ 2018-2020 թվականների պետական միջնաժամկետ ծախսերի ծրագրով պետական նշանակության ավտոճանապարհների և տրանսպորտային օբյեկտների հիմնանորոգման գծով նախատեսված միջոցների շրջանակներում և ըստ այդմ նշված կետում կատարել համապատասխան փոփոխություններ:

դ) 3.7 կետով` իր լրազորությունների շրջանակում աջակցել մինչև Խնձորեսկի հին ջրաղացի հրապարակը Էլեկտրականության անցկացնելուն և ենթակայանի կառուցմանը, ինչպես նաև օպտիկաթելքային մալուխ մինչև «Քարանձավ» հյուրանոցի համար նախատեսված տարածք անցկացնելուն` մինչև 2019թ-ի դեկտեմբեր։ Այս կապակցությամբ հայտնում ենք, որ ՀՀ 2018 թվականի պետական բյուջեի նախագծի ներկայիս քննարկումների արդյունքներով, ինչպես նաև ՀՀ 2018-2020 թվականների պետական միջնաժամկետ ծախսերի ծրագրով այդ նպատակով միջոցներ նախատեսված չեն։ Ուստի հարցն անհրաժեշտ է քննարկել համապատասխան մատակարար կազմակերպությունների հետ, իսկ նշված կետում «աջակցել» բառից հետո ավելացնել «համապատասխան մատակարար կազմակերպությունների կողմից» բառերը։

ե) 3.9 կետով` Խնձորեսկի ջրաղացի հրապարակը, Zip Line-ի և Հին Գորիսի ամֆիթատրոնի հարակից տարածքները, Հին Խնձորեսկում «Քարանձավ» հյուրանոցի համար նախատեսված, ինչպես նաև ֆունիկուլյորի երկաթգծի երթուղու տարածքները ճանաչել որպես գերակա շահ և սեփականության իրավունքով անհատույց տրամադրել Հիմնադրամին` մինչև 2018թ-ի հունվար: Վերոգրյալի կապակցությամբ հայտնում ենք, որ «Հասարակության և պետության կարիքների համար սեփականության օտարման մասին» ՀՀ օրենքի 4-րդ հոդվածով սահմանվում են հասարակության և պետության կարիքների համար սեփականության օտարման բացառիկ՝ գերակա հանրային շահի որոշման սկզբունքները: Գտնում ենք, որ տվյալ դեպքում անհրաժեշտ է նախապես ներկայացնել տվյալ տարածքների բացառիկ՝ գերակա հանրային շահ ճանաչելու անհրաժեշտության և սկզբունքներին համապատասխանելու հիմնավորումները: Միևնույն ժամանակ գտնում ենք, որ հիմնավորման կարիք ունի Նախագծի 3.6-րդ և 3.9-րդ կետերում նշված տարածքները սեփականության իրավունքով, այլ ոչ թե այլ սահմանափակ իրավունքով հանձնելու առաջարկությունը: Ընդ որում պարզ չէ, թե բացառիկ` գերակա հանրային շահ ճանաչվող տարածքների ձեռքբերող ով է հանդիսանալու` Հայաստանի Հանրապետությունը, թե՞ Հիմնադրամը: Եթե ձեռքբերողը հանդիսանալու է Հայաստանի Հանրապետությունը, ապա այն պետության համար առաջացնում է լրացուցիչ ֆինանսական պարտավորություն, որի ապահովման նպատակով ինչպես ՀՀ 2017 թվականի պետական բյուջեով, այնպես էլ ՀՀ 2018 թվականի պետական բյուջեի նախագծի ներկայիս քննարկումների արդյունքներով միջոցներ նախատեսված չեն։

2. Ներկայացված չեն Ներդրումային ծրագրի պետական աջակցություն պահանջող միջոցառումների ֆինանսական գնահատականները և համապատասխան հաշվարկ-հիմնավորումները։ Դրա հետ մեկտեղ հստակ չի նշված նախատեսված ներդրումային ծրագրի արժեքը:

 3. Ներդրումային ծրագրի համաձայն, ծրագրի շրջանակներում որպես կառավարության կողմից տրամադրվող աջակցություն սահմանված է նաև ծրագրի շրջանակներում ներդրո​ղին հարկային և մաքսային արտոնությունների տրամադրումը: Միաժամանակ, ՀՀ կառա​վա​րության հետ պայմանագրի նախագծի 3.1-ին և 3.2-րդ կետերի համաձայն, ՀՀ տնտեսա​կան զարգացման և ներդրումների նախարարությունը պարտավորվում է`

1) հետամուտ լինել ծրագրի իրականացման ընթացքում հիմնադրամի կողմից Հայաս​տանի Հանրապետություն ներմուծվող ապրանքների և սարքավորումների սահմանված կարգով մաքսատուրքերից ազատելը,

2) հետամուտ լինել ծրագրի իրականացման ընթացքում հիմնադրամի կողմից Հայաս​տանի Հանրապետություն ներմուծվող ապրանքների և սարքավորումների համար սահման​ված կարգով հաշվարկված ԱԱՀ-ի գումարների վճարման ժամկետը երեք տարի ժամկետով հետաձգմանը՝ հաշվարկված յուրաքանչյուր սարքավորման ներմուծման օրվանից: 

Վերոգրյալի կապակցությամբ հայտնում ենք, որ եթե խոսքը վերաբերում է գործող օրենսդրու​թյամբ սահմանված հարկային և մաքսային արտոնությունների շրջանակներում արտոնություններ տրամադրելուն, ապա հայտնում ենք, որ դիտողություններ և առաջար​կու​թյուններ չկան: 

4. «Գնումների մասին» ՀՀ օրենքի (այսուհետ` Օրենք) 2-րդ հոդվածի 1-ին մասի 3-րդ կետի համաձայն` գնում է հանդիսանում նաև պետություն-մասնավոր գործընկերության, ներառյալ՝ հավատարմագրային կառավարման և կոնցեսիայի գործարքների շրջանակներում մասնավոր հատվածի գործընկերոջը իրավունքների շնորհումը: Այսինքն պետություն-մասնավոր գործընկերության գործարքները պետք է կնքվեն Օրենքով սահմանված կարգով:

Նկատի ունենալով, որ Նախագծի համաձայն` ՀՀ կառավարության կողմից նախատեսվում է վերոհիշյալ ծրագիրն իրականացնող կազմակերպությանը անհատույց հատկացնել հողեր, ինչպես նաև կատարել որոշակի գործողություններ ծրագրի իրականացման համար, ուստի նշված ծրագիրը հանդիսանում է պետություն-մասնավոր հատված գործընկերության գործարք և պետք է իրականացվի Օրենքով սահմանված կարգով:  Այս կապակցությամբ առաջարկում ենք կազմակերպել Օրենքով նախատեսված երկփուլ մրցույթ, մրցույթի հրավերով սահմանել մասնավոր հատվածին ներկայացվող կատարման ենթակա պահանջների շրջանակը, մրցույթի հաղթողին որոշելու և մասնակիցներին ներկայացվող որակավորման չափանիշների գնահատման պայմանները և արդյունքում լավագույն առաջարկ ներկայացրած մասնակցի հետ կնքել ծրագրի իրականացման պայմանագիր:

5. Պայմանագրի 3-րդ կետում նշված պետական մարմինների պարտականությունների վերաբերյալ հայտնում ենք, որ ներկայացված գործառույթները կարող են իրականացվել միայն օրենքով սահմանված հիմքերի առկայության դեպքում և օրենքով սահմանված ընթացակարգով:

6. Պայմանագրի 3.8-րդ կետով նախատեսվում է հիմնադրամին հավատարմագրային կառավարման հանձնել Հին Խնձորեսկ գյուղը, մինչդեռ ՀՀ քաղաքացիական օրենսգրքի 957-րդ հոդվածի համաձայն հավատարմագրային կառավարիչ կարող է հանդիսանալ առևտրային կազմակերպությունը, կամ անհատ ձեռնարկատերը, իսկ այն դեպքերում, երբ գույքի հավատարմագրային կառավարումն իրականացվում է օրենքով նախատեսված հիմքերով, հավատարմագրային կառավարիչ կարող է լինել ձեռնարկատեր չհանդիսացող քաղաքացին կամ ոչ առևտրային կազմակերպությունը: Հետևաբար՝ եթե Նախագծով նախատեսված հավատարմագրային կառավարումը բխում է օրենքից, ապա անհրաժեշտ է Նախագծում հղում կատարել համապատասխան օրենքի հոդվածին: Միևնույն ժամանակ, հավատարմագրային կառավարման հանձնելու դեպքում անհրաժեշտ է հստակ սահմանել կողմերի իրավունքներն ու պարտականությունները:

7. Պայմանագրի 10-րդ կետով նախատեսվում է, որ ծագած վեճերը պետք է լուծվեն Ժնևի Միջազգային Առևտրային Պալատի որոշումներով: Գտնում ենք, որ նշված դրույթը ենթակա է լրացուցիչ հիմնավորման:

8. Առաջարկում ենք Պայմանագրի վերնագրում և նախաբանում ամբողջությամբ նշել հիմնադրամի անվանումը և ռեկվիզիտները, իսկ Պայմանագրի տեքստում` ամբողջությամբ նշել հիշատակվող պետական մարմինների անվանումները:


	Ընդունվել է։
	Կատարվել են համապատասխան փոփոխություններ։ 

Պայմանագիր այլևս նախատեսված չէ։

	11. 
	ՀՀ ԿԱ քաղաքաշինության պետական կոմիտե

2017-09-22, 01/11.2/5814-17
	Հաշվի առնելով ծրագրի իրագործման արդյունքում կանխատեսվող զարգացումները, առաջարկվում է ծրագրի շրջանակներում քննարկել նաև Գորիս քաղաքի գոյություն ունեցող օդանավակայանի վերաշահագործման հնարավորությունը, որն իր հերթին կնպաստի հանրապետության այլ քաղաքների, ինչպես նաև Արցախի  հետ անմիջական կապի ապահովմանը: 


	Ընդունվել է ի գիտություն։
	

	12. 
	ՀՀ ԿԱ պետական գույքի կառավարման վարչություն 

2017-09-15, 01/13.34/5811-17
	Դիտողություններ և առաջարկություններ չկան։
	
	

	13. 
	ՀՀ ԿԱ անշարժ գույքի կադաստրի պետական կոմիտե

2017-09-19, ԱՊ/5654-17
	Ըստ Հայաստանի Հանրապետության հողային օրենսգրքի 3-րդ հոդվածի 1-ին մասի` տեղական ինքնակառավարման մարմիններն են սահմանում և փոփոխում հողերի նպատակային և գործառնական նշանակությունը` կառավարության սահմանած կարգով: Նույն օրենսգրքի 65-րդ հոդվածի 6-րդ մասի համաձայն` պետության սեփականություն հանդիսացող հողամասերը կառավարության որոշմամբ, իսկ համայնքի  սեփականություն հանդիսացող հողամասերը`  կառավարության համաձայնությամբ նվիրաբերության պայմանագրով անհատույց սեփականության իրավունքով կարող են տրամադրվել: Այսինքն, ՀՀ կառավարությունը չի կարող փոփոխել հողամասի նպատակային նշանակությունը, կամ եթե այն համայնքային սեփականություն է հանդիսանում` որոշում կայացնել այն սեփականության իրավունքով անվարձահատույց տրամադրելու վերաբերյալ, այլ կարող է աջակցել, առաջարկել տեղական ինքնակառավարման մարմիններին` համապատասխան նպատակային նշանակության փոփոխությունն իրականացնելու համար, իսկ անհատույց սեփականության իրավունքով տրամադրելու համար` տալ համաձայնություն:

Ուստի, առաջարկում ենք համապատասխան ուղղումներ կատարել ներդրումային ծրագրի <<ծրագրի պետական աջակցություն>> բաժնում և ՀՀ կառավարության հետ կնքվող պայմանագրի նախագծում: Բացի այդ, <<հողատարածքների դաս>> բառերը փոխարինել <<հողատարածքների նպատակային նշանակություն>> բառերով, ինչպես նաև առաջարկում ենք  <<Քարդաշ>> օտարամուտ անվանումը վերանայել, ներդրումների ծավալների և նախահաշվի մեջ ավելացնել ժամանակակից պահանջներին համապատասխանող, տարաբնույթ, բազմալեզու զբոսաշրջային քարտեզների ստեղծման և հրատարակման աշխատանքներ, որոնք կպահանջեն նվազագույն ֆինանսական միջոցներ:

 Հատկացվող հողամասերի նպատակային նշանակությունները, պատկանելիությունը և գույքային իրավունքների պետական գրանցման առկայությունը պարզելու նպատակով անհրաժեշտ է կցել նաև սահմանված կարգով կազմված համապատասխան հատակագծեր: 


	Ընդունվել է։
	Կատարվել են համապատասխան փոփոխություններ։ 



	14. 
	ՀՀ հանրային ծառայությունները 
կարգավորող հանձնաժողով
2017-09-23, ՄՍ/2.3-54/722-17
	Դիտողություններ և առաջարկություններ չկան։
	
	

	15. 
	ՀՀ կառավարության աշխատակազմ
Ֆինանսատնտեսագիտական 

վարչություն
2017-11-16, 02/23.23/25251-17
	Նախագծից առաջարկում ենք հանել 2-5-րդ կետերը, քանի որ նախ պարզ չէ, թե պետական կառավարման մարմինների կողմից ինչ չափով կամ ինչպիսի աջակցություն է ակնկալվում: Բացի այդ, անհասկանալի է ներդրումային ծրագրի համար ընկերությունների հետ տարատեսակ քննարկումները պետական մարմիններին պատվիրակելու մոտեցումը: Գտնում ենք, որ համապատասխան քննարկումները պետք է իրականացվեն ներդրողի կողմից /օրինակ՝ մինչև «Քարանձավ» հյուրանոցի համար նախատեսված տարածք օպտիկաթելքային մալուխ անցկացնելու հնարավորությունը, մինչև Խնձորեսկի հին ջրաղացի հրապարակը էլեկտրականության անցկացնելու և  ենթակայան կառուցելու հնարավորություն և այլն/: 
Միաժամանակ անընդունելի է առաջիկա 75 տարվա ընթացքում այլ տնտեսվարող սուբյեկտների կողմից ծրագրում ընդգրկված Հին Խնձորեսկի 125 հա տարածքում տնտեսական գործունեության ծավալման սահմանափակման վերաբերյալ առաջարկության ներկայացնելու պարտականության ամրագրումը: Կարծում ենք, որ վերջինս ոչ միայն կարող է խնդիրներ առաջացնել ՀՀ Սահմանադրության համապատասխանության տեսանկյունից՝ այլոց իրավունքների և ազատությունների սահմանափակման մասով, այլ նաև պարզ չէ դրա տնտեսական հիմնավորվածությունը՝ հաշվի առնելով նաև նշված ժամկետում իրավիճակի անկանխատեսելիությունը: 
Առաջարկում ենք Ծրագիրը ևս վերանայել քննարկվող մոտեցումների լույսի ներքո, այն կրկին համաձայնեցնել բոլոր շահագրգիռ մարմինների, ինչպես նաև «Ռազմավարական նախաձեռնությունների կենտրոն» հիմնադրամի, «Հայաստանի զարգացման հիմնադրամի» և ՀՀ տնտեսական մրցակցության պաշտպանության պետական հանձնաժողովի հետ։ 
Միաժամանակ, Ծրագիրը լրամշակելիս առաջարկում ենք հաշվի առնել «Հին Խնձորեսկի վերականգնման և զարգացման» հիմնադրամի կողմից ներկայացված գրությունը /կցվում է/, ինչպես նաև համապատասխան տարածքում Հիմնադրամի կողմից արդեն իսկ իրականացված ներդրումները:


	
	Հաշվի առնելով, որ խոսքը պետության կողմից կարգավորվող հանրային ծառայությունների և լուրջ օտարերկրյա ներդրումների մասին է, նախագծում Կառավարության կողմից աջակցելու պատրաստակամությունը նախագծի իրականացման տեսանկյունից կբարձրացնի օտարեկրյա ներդրողի վստահությունը, առավել ևս որ նշված աջակցությունը կցուցաբերվի ՀՀ օրենսդրության և պատասխանատու մարմինների լիազորությունների շրջանակներում։ Բացի այդ, աջակցությունը լինելու է գերատեսչությունների լիազորությունների շրջանակում։
75 տարվա կտրվածքը ընտրված է հաշվի առնելով  ծրագրի հետգնման ժամկետը։
Գործունեության սահմանափակումների հետ կապված նշենք, որ ՀՀ օրենքներով, մասնավորապես «ՀՀ պատմության և մշակույթի անշարժ հուշարձանների ու պատմական միջավայրի պահպանության և օգտագործման մասին», «ՀՀ պետական սեփականություն համարվող և օտարման ոչ ենթակա պատմության և մշակույթի անշարժ հուշարձանների մասին» ՀՀ օրենքներով նախատեսված են սահմանափակումներ։
Միաժամանակ, ըստ նախագծի, համապատասխան մարմինները ընդամենը պետք է առաջարկություններ ներկայացնեն հարցի կապակցությամբ։

Ներկա փուլում հաշվի առնելով ծրագրի ծավալն ու արդիականությունը, կարևոր է դրա քննարկման ճկուն մեխանիզմների ներդնում։

«Ռազմավարական նախաձեռնությունների կենտրոն» հիմնադրամի, «Հայաստանի զարգացման հիմնադրամի» և ՀՀ տնտեսական մրցակցության պաշտպանության պետական հանձնաժողովի հետ ծրագիրը կքննարկվի հաջորդ փուլերում։
Հարցը քննարկվել և համաձայնեցվել է «Հին Խնձորեսկի վերականգնման և զարգացման» հիմնադրամի հետ։


ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ   

ՏՆՏԵՍԱԿԱՆ ԶԱՐԳԱՑՄԱՆ ԵՎ                                                                                                         ՍՈՒՐԵՆ ԿԱՐԱՅԱՆ                                                                               

ՆԵՐԴՐՈՒՄՆԵՐԻ ՆԱԽԱՐԱՐ                                                                                                             
